
				Gwirwyd y dudalen hon
"D'ewyrth' Huw, " meddai lfan Môn, a gydgerddai â mi
drwy'r fynwent.

Nodiais gan gofio'r Sul hwnnw, dair blynedd ar hugain
yn ôl, pan fu farw F'ewythr Huw. "Yn 46 mlwydd oed"
meddai'r garreg, a chofiwn na sylweddolwn i, yn fachgen,
mai dyn cymharol ifanc oedd f'ewythr yn marw.

"Dim ond chwech a deugain oedd o, Ifan Jones. A
finna', wrth weld 'i gorff o mor fychan ac mor hen yn y
diwadd, yn rhyw feddwl 'i fod o'n hen ddyn."

"Do, mi aeth yn fychan ac yn hen cyn marw, John,"
meddai Ifan Môn yn dawel. "Ond 'roedd 'i enaid o'n
fawr ac yn ifanc, wel'di."

A phlygodd yn dyner i dynnu un o'r ychydig chwyn a
ymwthiai drwy'r cerrig gwynion ar droed y bedd.

